
OSASUN DEPARTAMENTUA
Nafarroako Gobernuak abortuaren legeari konstituzio kontrakotasuneko helegitea jarriko dio 

Foru Gobernuak apirilean eskatutako nahitaezko irizpenean aldeko txostena egin du Nafarroako Kontseiluak 
2010eko maiatzak 31, astelehena.  Gaurko bileran, Nafarroako Gobernuak adostu du sexu eta ugalketa osasunari eta haurdunaldiaren borondatezko eteteari buruzko martxoaren 3ko 2/2010 Lege Organikoari konstituzio kontrakotasuneko helegitea jartzea.
Izan ere, Nafarroako Gobernuak, apirilaren 19an helegitea jartzeko prozedura martxan jarri zuenean, nahitaezko irizpena eskatu zuen eta Nafarroako Kontseiluak maiatzaren 25ean aldeko txostena egin zuen. Helegitea aurkezteko azken eguna ekainaren 3a da.
Nafarroako Gobernuaren iritziz, konstituzioaren kontrako akatsak daude legearen bosgarren azken xedapenean eta 14. eta 19. artikuluetan. 
- Nafarroako Gobernuak dio bosgarren azken xedapenak Nafarroako Gobernuak osasun zerbitzuak antolatzeko eta emateko dauzkan eskumen esklusiboak urratzen dituela. Legearen aplikazio eremuari buruzko xedapen horrek honako hau dio, zehazki: “osasun agintariei dagokie haurdun dagoen emakumea bizi den autonomia erkidegoko osasun publikoko sarean edo hari atxikitakoan dauden prestazioak bermatzea, emakumeak hala eskatuz gero”. Nafarroako Gobernuaren aburuz, Nafarroako osasun zerbitzuak planifikatzea eta antolatzea foru erkidegoari dagokio, bakar-bakarrik.
- Halaber, Gobernuaren iritziz, 14. artikulua (17. artikuluari lotua) konstituzioaren kontrakoa da, haurdunaldia emakumeak bere borondatez eteteko epeen sistema erregulatzeko bermea "idatzizko informazio hutsa da; informazio hori gutun-azal itxi batean ematen da eta ez dago emakumeen egoera pertsonalari egokitua; beraz, protokolo ekintza orokorra da, izapide hutsa”, eta “ez da nahikoa” emakumeen autonomia eta jaiotzekoaren babesa egoki neurtzeko.
- Orobat, 19. artikuluari dagokionez, Nafarroako Gobernuaren ustez ez da konstituzionala haurdunaldien borondatezko eteteetan inplikatutako osasun profesionalen kontzientzia eragozpenaren erregulazioa, batik bat “esku hartu baino lehenagoko tratamendu eta arreta medikoan". 

Gaurko akordioan, Nafarroako Gobernuak Aholkularitza Juridikoko Zerbitzuari egokitu dio konstituzio kontrakotasuneko helegitea defenditzea eta Gobernuaren ordezkari izatea.

